EISER Hausnimm

Et wier keng schlecht Iddi, wann emol een sech giff druginn, eis sougenannt ‘Hausnimm’ am ganze Land systematesch ze sammelen. Dir wësst, datt et enorm vill Leit gëtt, déi an eeleren / alen Haiser wunnen, op deenen en Numm ‘läit’; et ass guer net deer Famill hiren, mä an der Uertschaft, besonnesch a méi klengen Dierfer, wëssen d’Leit emol dacks der Famill, déi dra wunnt, hire ‘richtegen’ Numm net. Gelungen, gelldir, ower dacks intressant.  

An eiser Noperschaft zu Wolz guff et en ‘Tunnen Emile’… mä deen huet Schmitz geheescht; säi Papp war den ‘Tunnen Nil’… ower an sengem Pass stong Corneille Schmitz. ‘Tutsche Metty’, dat war en Här Weiler; ‘Bloen Néckel’, war de Metzler / Hôtelier Nicolas Rasquin ; ‘Puppesch Jäng’ ass den Här Heiderscheid gewiescht, ‘Schocks’ huet dir iwwer d’Post nëmme mat Schloesser fonnt, asw.

Dat Sammele léisst sech natierlech nëmme maachen, wann een sech zerguttst organiséiert. 

E Veräin fir dat emol an d’Hand ze huelen, wier dach bestëmmt esou intressant wéi e Club fir soss Sammelereien, wéi z.B. fir Fixspéinskëschten. Op jidfer Fall ass et grad esou, wann net méi, wertvoll wéi déi meeschte ‘Sammlertickereien’, wou egal wat drukënnt:  Zigarebännercher, Béier- oder Wäinglieser, Stonge vun Allméiglechem, Béierdeckelen oder deer blechener Deckelcher vu Limonadsfläschen…

Hausnimm schreiwe souzesoe Geschicht, net deer grousser, keng vu Grofen a Kinneken; Vergaangenheet vun enger Famill, vu ‘klenge Leit’, e Stéck vun enger Uertschaft. Si sinn op x-erlee Fassongen entstan, sief et duerch e Beruff, deen et an deem Haus ginn ass, oder duerch eng bestëmmte Persoun, déi eng zolitt Perséinlechkeet hat (haut giffe mir vu Charisma schwätzen). 

Huelt emol de Fall vun eisem Nationaldichter Michel Rodange: Vun him selwer wësse mir, datt hien an sengem Duerf (Waldbëlleg) ni als ‘Rodange’s Misch’ bekannt war, mä als den ‘NANETTS Méchel ?… seng Mamm huet Jeannette geheescht; si war bestëmmt eng respektéiert an äerdeg, mä vläicht och eng streng Fra… vläicht e bëssen eng ‘hobichen’; de Papp Rodange ass garantéiert e rouege Bierger gewiescht, dofir kann ee verstoen, datt hirt Haus ‘an Nanetts’ geheescht huet an net a Méchels (och dem Papp säi Virnumm).

Wann e Veräin e besonnesche Gebuertsdag feiert, guffen a ginn dacks verwonnerlech gutt Publikatioune gemaach, an deenen d’Lokalgeschicht eng wichteg Roll spillt; plazeweis fanne mir just doran och Lëschte vun den Hausnimm aus der Uertschaft. Wien sech also wëllt un d’Sammele ginn, deen hätt hei e flotte Fong fir den Ufank fir d’Hausnimm an enger Uertschaft… a wat wier dat eng herrlech ‘Wullgeschicht’ fir esou sëllechen deer eelerer Joergäng, déi engem wierklech leed kënnen dinn… well si, wéi et schéngt, net wëssen, ‘wéi si d’Zäit sollen erëmkréien’, oder - nach méi flemmseg - wéi si se sollen ‘doutschloen’…

